















































HOOFSTUK 1
INLEIDING

Op die terrein van molekulér-biologiese navorsing neem virusse 'n
sentrale posisie in. Trouens Molekulére Biologie as dissipline het self in
‘n groot mate by die bestudering van verskeie aspekte van bakteriéle
virusse (bakteriofage) gebaat. Navorsers het vanaf die laat 1930's die
unieke eienskappe van bakteriofage benut om een van die destydse
uitstaande probleme in die biologie te ondersoek, naamlik die
karakterisering van die fisiese en chemiese aard van gene. Kwantitatiewe
genetiese eksperimente kon relatief vinnig uitgevoer word, omdat hierdie
virusse vinnig vermeerder en omdat maklik vir hulle teenwoordigheid
getoets kan word. Verder het die grootte van virusse aanleiding gegee
tot die konsep dat die struktuur van virusse relatief eenvoudig behoort
te wees en dat virusse dus as goeie modelle vir fisiologiese en biochemiese
studies kon dien. Gevolglik kon verskeie navorsers voldoende inligting
versamel om die wyse waarop genetiese informasie in die gene vasgelé is,
te verstaan. Hierdie basiese kennis het ook gedien as stimulus vir die

bestudering van replisering, transkripsie en translasie van genetiese

informasie.

Die bestudering van dier- en plantvirusse is grootliks deur navorsers in
die mediese, veeartsenykundige en landboukundige dissiplines in die
laaste helfte van die negentiende eeu geinisieer. Die ontdekking van
hierdie virusse het wvoortgevloei uit die bestudering van aansteeklike
siektes wat nie deur bakterieé of protosoé veroorsaak is nie. Die
invoering van nuwe weefselkultuurtegnieke in die vroeé 1950's was 'n
groot voorwaartse stap in die ontwikkeling van diervirologie as 'n
toegepaste vakterrein sowel as 'n vertakking van molekulére biologie.
Die geweldige tegnologiese ontwikkelings van die afgelope jare het

bygedra tot 'n groot toename in die kennis van die molekulére virologie.

Verskeie diervirusse is reeds as sisteme vir die bestudering van
geenuitdrukking in eukariote benut. Reovirus beskik oor besondere

eienskappe wat daartoe gelei het dat hierdie virus een van die bes





























































































































































































































































































































































































































































































































